
母妻曰吾已有後可以死矣母妻亦不知所謂也一日俊

飲於其鄰醉歸孝子乃迎而揮其所購刅立碎其首以報

讐故號於衆歸以白其母遂出其所向封識租價餽值及

宿購首狀赴邑請死時萬曆九年正月也去父死之日六

年于兹矣邑陳令驗所封識訪之士民知報父讐是實乃

曰此孝子也不可令對獄卒別館之上其事當道當道委

金華汪令往訊之孝子曰復何言吾事畢矣只欠一死汪

曰檢若父屍有傷子未應得死孝子曰吾忍痛六年始發

者爲何不忍殘父屍也以吾命抵讐命奚檢爲遂具呈懇

乞放歸故里拜父辭母撫子囑妻絕吭柩前獻屍臺下汪

憐之遂移文請於郡言世名宿抱父𡨚潜懷壯志強顏與

讐同室矢志終不共天封買和之貲不遺錙銖鑄報讐之

刅懸之繪像就理恐殘父屍卽死慮絕親後歲序屢遷剛

腸愈烈及甫生男一歲謂可從父九原遂揮刅於讐人甘

投身於法吏驗父若果有傷擅殺應從末減但世名誓不

毀父屍以生惟求卽父柩而死一檢則世名且自盡是世

名不檢固死檢亦死也捐生忼慨旣難卒保其身而就義

從容是宜曲成其志合無放歸故里聽其自裁當道可其

議孝子遂得歸歸之日汪囑之曰子行吾且來子無卽死

吾終不惜爾父旣朽之骨而不以全爾孝子仍以死自誓

--

誓不欲檢汪喟然曰浮生有涯令名無已孝子正色曰豈

謂名哉理固當如是其母迎而泣孝子曰身固父之遺也

以父之遺爲父死雖離母得從父矣復何憾謂妻曰善事

若姑善撫若子餘無言見武義陳令陳仍館之前舘囑守

者曰無令孝子死迨汪至武義邑人迎而直孝子者千人

汪遂令舁其父棺至孝子聞之大慟遂以頭觸地守者持

之不得死明日邑諸生翼而見汪孝子望見父棺卽以頭

觸堦石血噴如雨地爲之赤諸生相持大號陳汪二令亦

不忍視爲之泣數行下諸生請從孝子志汪乃舁其父棺

去遺文而弔之孝子少甦卽求至灘視父棺爲一再慟望

弟扶棺登舟久之乃返汪所在曰去矣讀所遺文曰汪君

知我哉陳令又欲白于上免檢其父以全孝子孝子曰此

非法也非法無君何以生爲遂不食而死死之日雲霧昏

慘烈風迅雷大雨如注迎屍歸始開霽焉遠近奔哭者載

道嗟乎殺人者死律也人命是虛行財是實亦律也彼買

和契賍具在可以坐俊殺良之罪可以挽世名抵命之條

何必檢厥父屍以傷孝子心哉豈當事諸賢急於全孝子

反亂其方寸而慮不及此哉抑天意不惜孝子一死以遂

其志以敎民孝也夫桓公復九世之讐春秋大之人有殺

夏惇師者惇殺之以報讐而卒免於罪報師讐且爾況報

